Без уйныйбыз, уйныйбыз,

Якты көннән туймыйбыз!

 (ата-аналар өчен консультация)

Балаларның бай рухлы, сау-сәламәт булып үсүендә уеннарның әһәмияте зур. Өлкәннәргә эштән бушаган вакытларда күңел ачу, ял итү, вакыт уздыру чарасы булса, бала өчен уен- чын шөгыльгә, тормыш көрәшенә һәм хезмәткә әзерләнү ул.

 “Уен- баланың тормышка әзерләнү күнекмәсе ул. Уеннар балага зур файда китерәләр, алар ярдәмендә ул үзенең характерына нигез ташы булып урнашып кала торган гадәтләргә, күнекмәләргә өйрәнә, моның өстенә бу уеннар балада, гадәттә, зур канәгатьләнү хисе уяталар”,- дип язган профессор П.Ф.Лесгафт. Дөрестән дә, уеннар , бер яктан, физик тәрбия чарасы булса, икенчедән, күп кенә уеннар эстетик тойгылар тәрбияләүгә зур ярдәм итә. Уен вакытында баланың күңеле күтәренке, көр була, һәм бу халәт аның нерв системасына уңай йогынты ясый. Уен вакытында туган шатлыклы кичерешләр уенны көчле тәрбия чарасына әверелдерә. Уен ата-ана белән баланы тагын да якынрак итә, алар арасында дуслык, иптәшлек хисләре арта. Уен- балаңны тагын да якынрак, яхшырак аңлау чарасы да. Чөнки менә нәкъ уен вакытында баланың нәрсәгә сәләтле булуын, аның оештыру мөмкинлекләрен яхшырак күрә ала, холкын, гадәтләрен аңлый. Уен ярдәмендә оялчан, үз эченә бикләнгән баланы “уятырга” мөмкин. Уендагы текстка, җырга кушылып, аның кагыйдәләрен үтәп, я ниндидер роль башкарып бала үз көченә ышанырга, эшләгән эшенә бәя бирергә өйрәнә, ярдәмләшү, игътибарлылык кебек матур сыйфатлар тәрбияләнә.
 Уеннар куптөрле: хәрәкәтле, сюжетлы-рольле, музыкаль, дидактик уеннар, төзелеш һәм танып белү уеннары һ.б. Әлеге уеннар сабыйның төрле яктан үсүен тәэмин итә, иҗади мөмкинлекләрен, хыялларын баетуда, фикер активлыгын һәм зиһеннәрен үстерүдә ныклы этәргеч булып тора.

 Уеннар эчтәлегенә, уен кагыйдәләренең һәм хәрәкәтләренең катлаулылыгына карап, җиңелдән авырга дигән принцип буенча төзелә. Иң нәниләргә сикерәсе килү теләге уята торган уеннар бирелсә, тора-бара хәрәкәтләрне башкару сыйфатын яхшырту максаты куелган уеннар уйнала. 2-3 яшьтә балалар тупларны ыргытып уйнаса, әкренләп алар тупны кәрзингә ыргытырга, капка аша тәгәрәтергә, 5-6 яшьтә хәрәкәтләнеп торучы мишеньга ыргытырга өйрәнәләр.

Димәк, нәниләрнең яше арткан саен, уеннарның максаты катлаулана бара. Төрле яшьтәге балаларга бер уенның төрле вариантларын бирергә була. 3-4 яшьтәгеләр бәрелмичә төрле юнәлештә йөгерүне максат итеп куйса, 5-6 яшьлекләр сигнал 

буенча тиз хәрәкәт итәргә, куышлы уйнарга өйрәнәләр. Алар түгәрәккә тезелергә, түгәрәк буйлап йөгерергә, хәрәкәтләрне сүзләргә яраклаштырып башкарырга күнегәләр. 

 Хәрәкәтле уеннар ачык һавада, урамда уйнала. Хәрәкәтле уеннар баланың физик үсешенә булыша, сәламәтлеген ныгыта, хәрәкәт координациясен яхшырта, арыганлыкны бетерә. Уен кагыйдәләренә буйсыну балаларда чыдамлык, ихтыяр көче, сабырлык тәрбияли. 

  Татар халык фольклорында сакланып килгән уеннар турында да әйтәсе килә: гасырлар буе сакланып килгән әби-бабалар хәзинәсе ул. Мондый уеннар дүрт төркемгә бүленә: тамашалы, җырлы-биюле, зиһен сынаш, спорт (хәрәкәтле) уеннар.Җырлы-биюле уеннарны балалар (аеруча кызлар) балалар бакчасында бик яратып уйныйлар. Бу төр уеннарда музыка, җыр, такмак хәлиткеч роль уйный. Тагын бер уен төркеме-тамашалы уеннар (драма уеннары). Нәниләр әйләнә-тирәдән нәрсә күрәләр, шуны уеннарында чагылдыралар, аны театр формасында уйнап күрсәтергә омтылалар. Мондый уеннарда баланың монологик, диалогик сөйләм телләре камилләшә, алар кешеләр белән уртак тел табарга, аралашырга өйрәнәләр. 

 Балалар уеннары арасында аеруча зиһен эшчәнлеген таләп итә торганнары бар. Алар “зиһен сынаш” уеннары дип аталалар. Монда инде баланың уйлау сәләте, логик фикер йөртүе камилләшә.

 Кадерле ата-аналар! Балагыз белән уйнарга тырышыгыз. Аның акыллы, сәламәт, зиһенле булып үсүе балалар бакчасыннан гына түгел,ә бәлки сездән дә тора.

  Сезнең игътибарга берничә уен тәкъдим итәм.
Машина һәм чыпчыклар.  (3-4 яшь)
 Максат: баланы төрле юнәлештә йөгерергә өйрәтү,сикерү күнекмәләре бирү.

 Олылар кулында-руль. “Минем кулда руль, мин-шофер булам, ә сез- чыпчыклар.  Сез шушы матур аланда очып йөрегез. Мин гараждан чыккач сез очып китәргә тиеш.” Түбәндәге сүзләрне әйтергә була: 
                   “ Чыпчык,чыпчык, матур кошчык,

                     Сикергәләп йөрисең, җимнәр чүпләп туясың.

Би-бип! Бии-бииип! Машина килә! сак булыгыз!” Аннан машина ролен бала башкара.

Тигез юл буйлап...
Бала зур кеше  сөйләгән шигырь сүзләре буенча хәрәкәтләр ясый:

Нәниләр бара тигез юл буйлап,

Тигез юл буйлап, ашыкмый атлап

 Зур-зур ташларны сикереп үтәләр.

 Һәм көтмәгәндә егылып китәләр.. Бух!!

(атлап баралар, аннан алга таба атлап сикерәләр, туктап калалар да чүгәлиләр)

Тот, ыргыт, төшермә. 
 Тупны балага ыргытып:  ”тот, ыргыт, төшермә”  диләр һәм ыргыталар. Бала тупны тотарга тырыша. Туп төшсә бала аның артыннан бара һәм тотып зур кешегә бирергә тиеш. Аннан ул үзе тупны олы кешегә ата.
Төз ыргыт.
 Идәнгә зур кыршау куела яки сызык сызыла. Бала туп яки ком тутырылган капчыкны кыршау эченә ташларга тиеш.(Башта уң, аннан сул кул белән.)

Мин сикерәм, син кул чәбәклә. (4-5яшь)
 Зур кеше кул чәбәкли, бала кул чәбәкләгәнгә сикерә. Ялгышмаска кирәк. Аннан бала чәбәкләп олы кеше сикерсә дә була. Ничә мәртәбә кул чаба, шул кадәр сикерергә кирәк.

Песием.

  Зур кеше баланың кул  сыртын сыйпый-сыйпый , түбәндәгечә такмак әйтә:

Песи-песи пес итәр.

Ана песи сөт эчәр.

 Ана песи сөт эчкәндә

 Ата песи күз кысар.

 Ал дигәндә алмасаң, 

лап итәр дә шап итәр!

 “лап итәр” дигәндә, сыйпаганы теге баланың кул сыртына шап иттереп суга. Тегесе кулын тартып алып өлгермәсә отылган була. Отылмаса, тегесе-сыйпаучы, монысы сугучы була.

Аю-бүре.

 Уен җитезлек һәм йөгереклек сәләтен үстерергә ярдәм итә. Олы кеше аю була, ә бала-урманга килүче җиләк җыючы. Ул түбәндәге сүзләрне  әйтә:

Җиләк җыям, как коям,

Дәү әнигә бүләккә,

Монда җиләк күп икән, 

аю-бүре юк икән!

 Бүре яшеренгән урыннан чыга да куа башлый. Аннан рольләр алышына.

Мияу, мияу, нинди төс?(5-7 яшь)
  Зур кеше песи була һәм “Мияу-мияу” ди. Бала: “Нинди төс?” дип сорый. Зур кеше берәр төс исемен әйтә. Бала теге төсне табып тиз генә тотарга тиеш. Андый төсне тапмаса бала йөгереп кача, ә зур кеше аны куып тотарга тиеш. Тота алса, тегесе песи була һәм рольләр алышына.

Тургай, чыпчык.

 Бала күзен йомып тора. Ул “тургай”(жаворонок) була. Зур кеше һәм башка балалар түбәндәге сүзләрне әйтәләр: 
Тор, тор, тургай,
 Таң ата бугай,

 Тургай, кил, чыпчык, чык,

 Чык-чырык, чык-чырык!-

 дип төрлесе төрле якка качып бетәләр. Сигнал булуга, күзен йомган бала уяна һәм чыпчыкларны эзләп китә. Кемне тапса, шул күзен йома, һәм уен дәвам итә.

Бау аша сикер.

 Зур кешенең кулында сикергеч. Ул чүгәләп утыра һәм сикергечнең бер очын тотып түгәрәк буенча әйләндерә башлый, ә балалар , сикергечнең икенче очы алар янына килүгә сикерергә тиешләр. Кемнең аягы сикергечкә тия, шул уеннан чыгып китә.

 Әбәк.

  Зурлар һәм балалар басалар. Шунда бер бала:”әбәк-чәбәк, тити суат, килеп юат!”-дип  иптәшләренең берсенә сугып китә. Калганнар әбәк бирелгән баладан качалар. Куучы, берәр баланы куып җитеп әбәкне бирергә тырыша. Әгәр булдыра алса шул бала башкаларны куа башлый.
Кап та коп.

 Түгәрәкләнеп утыралар. Алар, бер кулның баш бармагын күтәреп, кулларын йодрыклыйлар.  Йодрыкны йодрыкка куеп, күтәреп-төшереп, сүзләр әйтәләр:

Без, без, без идек, без унике кыз идек,

Базга төштек, май ашадык, келәткә кердек, бал ашадык,

 Коега төштек, су эчтек, бер тактага тезелдек,

Таң атканчы юк булдык, кап та коп, авызы ач та йом!

 Диләр һәм авызларын йомалар. Алар сөйләшмәскә, көлмәскә, елмаймаска тиеш. Бер-берсен көлдерергә тырышалар. Кем иң элек авызын ача. Шуңа җаза бирәләр- биергә, я җырларга, я шигырь сөйләргә. Уен яңадан башлана.
